‘Sbardun i’r Meddwl’ gan Siôn Meredith.



Meddwl am......faddau.
Ambell waith mae’r digwyddiadau mwya dychrynllyd yn tynnu’r gorau allan o bobl. 
Rhyfeddodd y byd wrth weld agwedd raslon a maddeugar yr Amish wedi iddyn nhw golli pump o ferched ifanc mewn saethu cwbl ddisynnwyr yn 2005.  Rai oriau’n unig wedi’r saethu, aeth un o’r Amish i weld teulu Charles Roberts (y llofrudd) er mwyn eu cysuro – a chynnig maddeuant iddyn nhw. 

Mae maddeuant fel hyn yn dwyn i gof rai straeon y clywais i amdanyn nhw ar ymweliad â Rwanda lle bu rhai pobl yn barod i faddau i’r rhai fu’n gyfrifol am ladd eu perthnasau yn ystod hil-laddiad 1994. 

Oes raid i ni aros am y pethau mawr, dychrynllyd cyn cynnig maddeuant? Ai seintiau prin yn unig sy’n meddu ar y gallu i faddau? 

Dw i’n rhyw feddwl bod maddeuant yn cychwyn efo’r pethau bychain sy’n edrych yn ddi-nod ar yr olwg gyntaf. 

Dydi maddau ddim yn golygu ein bod ni’n rhoi sêl bendith ar y camwedd. Dydi o ddim o reidrwydd yn golygu ein bod ni’n anghofio, ac wrth faddau, does dim rhaid i ni wadu’r loes. Does dim rhaid i ni esgus fod y drwg heb ei wneud, a dydi maddau ddim gyfystyr â cholli. 

Ond hwyrach fod maddau’n golygu dau beth: 

· Yn gynta, mai dewis ydi o, nid teimlad. Dwi’n siŵr nad oedd yr Amish yn teimlo fel maddau. 

· Yn ail, ein bod ni’n dewis peidio dal y loes ar gof, yn lle bod y cof amdano’n dod rhyngon ni ac eraill. 
Does dim raid i chi fod yn Gristion i fod yn gyfarwydd â Gweddi’r Arglwydd, a mor hawdd ydy dweud, ‘maddau i ni ein dyledion fel y maddeuwn ninnau i’n dyledwyr’. Ydyn ni’n maddau i bobl eraill? Neu ydyn ni’n dal dig yn dawel am fisoedd neu flynyddoedd? 
Os dyn ni eisiau perthynas agos hefo Duw mae’n rhaid i ni gyfadde ein bod ni wedi gwneud pethau o’i le, a gofyn am faddeuant. Mae Duw yn fodlon rhoi y maddeuant yma i ni am bod ei fab, Iesu Grist wedi marw ar y groes yn ein lle.  Oherwydd hyn, dydi Duw ddim yn gweld na chofio ein pechodau ni, dyn ni’n hollol lân yn ei olwg. Os ydy Duw yn fodlon maddau i ni, rhaid i ninnau fodloni i faddau i eraill.
"Felly, frodyr a chwiorydd, dw i am i chi ddeall fod maddeuant pechodau ar gael i chi o achos beth wnaeth Iesu. Trwyddo fe mae pawb sy'n credu yn cael perthynas iawn gyda Duw. (Actau 13:38-39) 
Mae Duw wedi eich dewis chi iddo’i hun ac wedi’ch caru chi'n fawr, felly dangoswch chithau dosturi at bobl eraill, a bod yn garedig, yn ostyngedig, yn addfwyn ac yn amyneddgar. Byddwch yn oddefgar, a maddau i eraill pan dych chi’n meddwl eu bod nhw ar fai. Maddeuwch chi i bobl eraill yn union fel mae'r Arglwydd wedi maddau i chi. A gwisgwch gariad dros y cwbl i gyd – mae cariad yn clymu'r cwbl yn berffaith gyda’i gilydd.       (Colosiaid 3:12-14)

